
VITLÍKI ELLA GÁGGUVIT 

Tey flestu munnu halda, at vit ganga í skúla fyri at fáa eitt betri høvd.  

Onkur hevði kanska heldur sagt eitt klókari vit.  

Inni í skallanum er nú bara ein heili við gráum og hvítum massa og einari rúgvu av blóði og slími. 
Alt hetta stríðið og strevið tit hava verið ígjøgnum síðstu 3 árini er jú fyri, at høvdið skal blíva klókari 
so tit betri eru før fyri at gera okkurt gott - bæði í samfelagnum og fyri tykkum sjálvi.  

Men er tað nú so einfalt tað heila við hasum heilanum?  

Vit halda – sum eisini er rættiliga sjálvsagt - at tað er okkurt inni í okkum, sum broytist, tá ið vit læra 
okkurt nýtt. Roknikraftin blívir betur og vit læra týdningin av fleiri og fleiri orðum í øllum møguligum 
setningum og teirra samband við tann veruleikan, sum setningarnir eisini kunnu vera um afturat 
øllum tí ímyndaða.  

Men eg eri ikki ein av teimum, sum haldi, at tað er so einfalt við hasum heilanum og okkara viti. 
Síðan víðagitnu Turing testina, ið so snilt skuldi avdúkað um ein maskina hevur vit ella ikki, hava vit 
havt eina løgna hugsan um, at heilin faktiskt er samanlíkniligur við eina maskinu. Um roknikraftin 
bleiv nóg stór og allir træðrirnir, sum flyta informatión, nóg nógvir og bundnir saman í einari nærum 
óendaligari nót, so er ongin munur á einum menniskja og einari maskinu.  

Men tað er tað!  

Tí setningarnir og orðini vit læra, kunnu eisini vera um okkurt ímyndað. Okkurt, sum faktiskt ikki er 
til enn. Og tit hava heilt sikkurt sjálvi hugsa um okkurt áðrenn tað verður til onkuntíð. Heilin er ikki 
bara ein talgild innara spegilsmynd av øllum har úti, hann skapar eisini sjálvur myndina og gevur 
henni meining. Har eru ongin megabyte, men ein flótandi evnafrøði við gráum og hvítum massa og 
slími.  

Bara at hugsa sær, tá ið onkur er grunandi og kanska sær eitt sindur keddur út, so spyrja vit 
beinanvegin, hvat hugsar tú um góða? Tað kann vera, at grunandi persónurin sigur júst tað, sum 
hann hugsar um, men tað kann eisini gott vera at hann sigur okkurt heilt annað, fyri ikki at avdúka 
sína sinnistøðu fyri tí sum spyr. Og hann ger tað í einari hjartaligari góðari meining. Kanska fyri ikki 
at gera tann spyrjandi keddan. Kanska hevur tann spyrjandi kortini longu lisið støðuna í 
andlitsbráinum - kanska ikki! Hvussu kunnu vit í grundini vita tað?  

Tann spyrjandi veit jú, at hin grunandi er líka sum hann sjálvur, og sinnisstøðuna, kennir hann 
eisini aftur frá sær sjálvum. Og tað er avgjørt onki sjálvsagt við hesum, sjálvt um tað ljóðar so 
einfalt. Tað, sum hann sær, er andlitsbráið. Tað sum hann hoyrir eru ljóðsveiggini, sum koma úr 
munninum. Hann sær ikki flótandi slímutu evnafrøðina í heilanum, sum vit kalla tankar, tá ið vit 
uppliva teir sjálvi.  

Allur okkara veruleiki er tengdur av, at vit hava álit á hvørjum øðrum og vilja hvørjum øðrum tað 
væl. Og tað byrjar beinanvegin vit koma úr lívmóðrini á mammu okkara. Finna vit ikki eitt annað 
menniskja at spegla okkum í, sum vil okkum væl, so doyggja vit – heilt bókstaviliga.  

Heilin kemur av okkara húð í fosturmenningini. Tað er markamóti ímillum lítla barnið og verðina 
sum veksur inn í likamið og bólgnar upp til ein heila í øðrum endanum. Men hví? Tí tað verður 



truplari og truplari at hava javnvág ímillum innaru speglingina av umheiminum og umheimin 
sjálvan, so hvørt sum alt verður meira framkomið.  

Sjálvt hjá streymgággum er hetta so! 

Tann lítla larvan, sum fer út at sveima í rákinum, má eisini kunna spegla sín heim inni í sær 
sjálvari. Fyri at vita hvat hon skal gera. Og tað ger hon, tí tíðliga í hennara fosturmenning fara 
húðkyknir inn í streymgágguna og verða til eina nervaskipan áðrenn streymgággan setur seg á 
botnin. 

Heilt ótilvitaða gágguvitið hevur tørv á at liva í javnvág, at kenna mun á streymgággum sum henni 
sjálvari og ránsdjórum, sum vilja henni ilt. At vita at hennara styrki er harða skelin og at standa 
ímóti rákinum og at veikleikin er, at hon ikki kann skunda sær. 

Tí eru míni allarbestu ráð til tykkum nú tit fara út at royna tykkum í rákinum – bæði í víðarilestri, á 
arbeiðsmarknaði ella bara í lívinum í heila tikið, at tit ikki avbyrgja tykkum frá øðrum menniskjum. 
Hyggið upp og hyggi í eyguni á hvørjum øðrum.  

Verið saman ordiliga og nógv. Gerið okkurt svakt, blívið forelskaði ofta, havi hjartasorg onkuntíð og 
hyggi djúpt í eyguni á hvørjum øðrum ofta fyri at minna tykkum á at verðin er til. Bæði tann 
ímyndaða og tann veruliga, sum vit menniskju eru saman um báðar tvær.  

Ikki fyrr enn tá, dansar flótandi evnafrøðin í heilanum hjá tykkum tango og slímið skelvir við somu 
bylgjulongd sum fimmta symfoni hjá Beethoven. Tá menna tit tykkara gággu - og hjartavit líka so 
nógv sum tit gerast klókari og tey vitini fer vitlíki hvørki at skilja ella líkjast nakrantíð á ævini.  

Við hesum fari eg at ynskja tykkum ein blíðan byr á lívsleiðini og takka fyri tíðina tit ríkaðu okkum 
gerandisdagin á Miðnám í Vestmanna 

Hjartaliga tillukku við próvnum øll somul. 

 


